
PRAKATA 

 

Bidang Pengajian Islam adalah satu bidang penting untuk pembangunan 

sesebuah negara.  Bidang ini berfungsi menyeimbangkan proses pembangunan 

bagi menghasilkan kestabilan dan kelestarian sesebuah negara tersebut.  Dalam 

konteks Malaysia, Pengajian Islam menjadi lebih penting lagi kerana agama 

Islam itu sendiri, sebagaimana terungkap dalam Perlembagaan Persekutuan, 

merupakan agama bagi Persekutuan. Malahan, Yang Amat Mulia Tun Dr. 

Mahathir Mohamad, mantan Perdana Menteri Malaysia telah mengisytiharkan 

bahawa Malaysia adalah sebuah negara Islam. Oleh itu, pelbagai sektor 

kehidupan dalam Negara Malaysia hanya boleh digerakkan dengan baik apabila 

mendapat input dan nasihat pakar daripada bidang Pengajian Islam. 

 Sehubungan dengan itu, bidang Pengajian Islam mestilah diberikan 

kedudukan yang sewajarnya di Malaysia.  Aspek-aspek kurikulum, proses 

pengajaran dan pembelajaran, kualiti pelajar, tenaga pengajar, prasarana dan 

perkara-perkara lain yang berkait dengan bidang pengajian ini mestilah diberi 

perhatian serius oleh pihak kerajaan.  Walau bagaimanapun, yang lebih utama 

dalam konteks ini ialah hala tuju bidang pengajian ini mestilah jelas dan 

terfokus supaya dapat menghasilkan jenis produk yang dapat diguna pakai dan 

berfungsi dengan baik dalam persekitaran yang sentiasa berkembang dan 

beragam sama ada pada peringkat kebangsaan atau antarabangsa. 

         Selaras dengan keperluan ini, pihak Jabatan Pengajian Tinggi, 

Kementerian Pengajian Tinggi Malaysia telah menubuhkan sebuah 

Jawatankuasa Hala Tuju Pengajian Islam di Malaysia pada bulan Oktober 2006  

yang diberi tanggungjawab untuk mencadangkan kaedah terbaik untuk 

meningkatkan mutu pengajaran dan pembelajaran, penyelidikan dan 

pembangunan serta perundingan dan khidmat nasihat dalam bidang Pengajian 

Islam.  Namun, kertas cadangan yang dikemukakan dan peruntukan kewangan 

yang dipohon oleh pihak Jawatankuasa hanya diberikan kelulusan oleh pihak 

Jabatan Pengajian Tinggi pada akhir Oktober 2007.   

Bagi melaksanakan tugas dan tanggungjawab ini pihak Jawatankuasa 

Induk Hala Tuju telah menubuhkan sebuah Urus Setia Pelaksana, di samping 

mengenal pasti sejumlah autoriti dalam bidang Pengajian Islam di Malaysia dan 

melantik mereka sebagai Panel Penasihat. 

 Urus Setia Pelaksana merupakan penggerak utama kerja-kerja ke arah 

memenuhi kehendak terma rujukan yang dipertanggungjawabkan kepada 

Jawatankuasa Induk Hala Tuju.  Urus setia ini  bermesyuarat secara berkala dan 

menubuhkan sebuah panel penyelidik bagi menjalankan satu penyelidikan 

untuk mendapatkan data-data yang diperlukan.  Dalam proses penyelidikan, di 

samping menggunakan reka bentuk tinjauan yang melibatkan teknik soal selidik 

dan temu bual, pihak penyelidik secara khusus mengunjungi para Panel 

Penasihat bagi mendapatkan pandangan dan nasihat mereka berhubung dengan 

bentuk dan hala tuju Pengajian Islam di Malaysia yang diperlukan pada masa 

depan. Dapatan daripada penyelidikan, termasuk nasihat dan pandangan 

daripada Panel Penasihat dibengkelkan bersama dengan Jawatankuasa Induk 

Hala Tuju dan juga Panel Penasihat bagi mendapatkan pandangan dan 

pengesahan daripada kedua-dua pihak berkenaan.           

 Dapatan terakhir daripada proses yang telah disebutkan, maka sebuah 

laporan keseluruhan Hala Tuju Pengajian Islam di Malaysia dikemukakan 

kepada pihak Jabatan Pengajian Tinggi, Kementerian Pengajian Tinggi 

Malaysia. Diharapkan agar cadangan-cadangan yang dikemukakan dalam 

laporan ini akan dapat dilaksanakan bagi memantap dan memartabatkan bidang 

Pengajian Islam di Malaysia.  

 

 

 

PROF. ZAKARIA STAPA 

Pengerusi 

Jawatankuasa Induk Hala Tuju  



PENGHARGAAN 

 

Pertama-tama sekali setinggi kesyukuran dipanjatkan ke Hadrat Allah SWT 

kerana dengan limpah kurnia dan 
c
inayah-Nya Laporan Hala Tuju Pengajian 

Islam di Malaysia ini dapat disiapkan dan disempurnakan.  Selawat dan salam 

ke atas junjungan besar Nabi Muhammad s.a.w yang membawa obor cahaya 

keislaman ke serata alam.     

Jawatankuasa Induk Hala Tuju Pengajian Islam di Malaysia dengan ini 

ingin merakam ucapan terima kasih yang tidak terhingga kepada YB Menteri 

Pengajian Tinggi Malaysia dan Mantan Menteri Pengajian Tinggi Malaysia, 

YB Dato’ Mustapa Mohamed atas segala sokongan dan input berguna yang 

diberikan kepada Jawatankuasa.  Jawatankuasa ini juga dengan penuh rasa 

sukacita merakamkan penghargaan dan ucapan ribuan terima kasih kepada 

YBhg. Dato’ Profesor Ketua Pengarah, Jabatan Pengajian Tinggi, Kementerian 

Pengajian Tinggi Malaysia serta Mantan Ketua Pengarah, YBhg. Dato’ Prof. 

Dr. Hassan Said atas kepercayaan yang diberikan kepada pihak Jawatankuasa 

Induk Hala Tuju Pengajian Islam bagi menjalankan tugas yang berat dan amat 

penting ini. 

Jawatankuasa ini juga ingin mengucapkan terima kasih kepada para Panel 

Penasihat yang telah sudi memberikan pandangan yang bernas dan nasihat yang 

amat berguna dalam proses penyediaan laporan ini.  Kerjasama yang diberikan 

oleh para pensyarah, pelajar, graduan dan majikan yang terlibat dalam proses 

penyelidikan ke arah menyediakan laporan ini adalah juga amat dihargai.  

 Terima kasih dan penghargaan yang tidak terhingga  juga ditujukan 

kepada Urus Setia Pelaksana dan Panel Penyelidik serta Pembantu Penyelidik 

yang sesungguhnya tanpa kegigihan dan penat lelah mereka tugasan berat ini 

tidak mungkin akan terlaksana dengan jayanya. 

 Akhir kata, pihak Jawatankuasa Induk Hala Tuju Pengajian Islam 

memanjatkan doa ke hadrat Allah SWT agar menjadikan segala apa yang kita 

sama-sama sumbangkan sini sebagai amal soleh yang amat bermakna kepada 

kehidupan dunia dan akhirat.       

 

 
  

 





SINOPSIS 

 

Malaysia adalah sebuah negara yang menjadikan Islam sebagai agama 

Persekutuan, bidang Pengajian Islam adalah satu bidang pengajian yang amat 

penting bagi menyempurnakan tuntutan kehidupan harian warganya, di 

samping menyumbang kepakaran pada peringkat antarabangsa.  Oleh itu, 

bidang Pengajian Islam ini mestilah jelas dan terfokus hala tujunya, malahan 

hala tujunya itu mestilah sentiasa dinilai dari semasa ke semasa bagi 

menentukan ia selaras dengan peredaran dan tuntutan zaman, serta dapat 

melahirkan produk yang sesuai untuk kegunaan peringkat kebangsaan dan 

antarabangsa.  

Selaras dengan hal ini satu kajian bagi memposisikan secara tepat hala tuju 

Pengajian Islam di Malaysia dilakukan dengan menyasarkan sejumlah objektif, 

iaitu mengkaji perkembangan dan permasalahan Pengajian Islam di Malaysia 

yang mencorakkan hala tuju pengajian Islam masa kini; mengenal pasti senario 

Pengajian Islam Malaysia masa kini dari segi keupayaannya sebagai satu sistem 

pendidikan yang kompetitif; menganalisis kekuatan dan isu-isu yang perlu 

diberikan perhatian dalam Pengajian Islam di Malaysia dan mencadangkan 

falsafah, keberhasilan utama dan model Pengajian Islam sebagai asas kepada 

hala tuju Pengajian Islam di Malaysia.   

Kajian ini dilaksanakan dengan mengumpul data melalui teknik soal selidik 

dan temu bual dan data-data yang diperoleh dianalisis dengan menggunakan 

SPSS (versi 16.0) bagi data-data kuantitatif. Manakala, data-data kualitatif 

dianalisis secara deskriptif dengan menggunakan pendekatan analisis domain.  

Dapatan kajian menunjukkan semua aspek yang dikaji adalah kurikulum, 

pengajaran dan pembelajaran, kualiti pelajar dan graduan, prasarana, 

pengurusan dan pentadbiran, penyelidikan, kualiti pensyarah, perundingan dan 

khidmat masyarakat dan profesion pelajar, kesemuanya  terdapat aspek-aspek  

yang telah sedia kuat dan perlu terus diperkuatkan dan terdapat juga aspek-

aspek yang lemah dan perlu diberikan perhatian dan diperkukuhkan.  

Berdasarkan dapatan tersebut satu cadangan penambahbaikan konkrit perlu 

dilaksanakan dan satu model Pengajian Islam di Malaysia diusulkan untuk 

diguna pakai bagi mengatasi kelemahan-kelemahan yang dihadapi oleh bidang 

ini. 

BAB I 

 

Perkembangan Pengajian Islam di Malaysia 
 

 

1.1 PENGENALAN 

Umum mengetahui bahawa pendidikan Islam di Malaysia telah melalui tempoh 

masa yang panjang sejak kedatangan agama Islam ke rantau Melayu 

sehinggalah ke hari ini.  Pendidikan Islam telah melalui pelbagai zaman dan 

mengalami pelbagai bentuk perkembangan yang melibatkan institusi-institusi 

pendidikan Islam.  

 
1.2 BENTUK PENGAJIAN ISLAM DI MALAYSIA 

 

Terdapat pelbagai bentuk pengajian Islam di Malaysia, namun dalam bahagian 

ini, perbahasan akan ditumpukan kepada beberapa jenis institusi sahaja seperti 

pondok, sekolah, Kolej Islam Malaya, kolej universiti dan universiti.  Hal ini 

perlu dijelaskan memandangkan di sinilah lahirnya para pelajar yang akan 

menyambung pengajian mereka ke tempat yang lebih tinggi mahupun graduan 

yang akan memasuki alam pekerjaan.  Di sini juga akan dapat dilihat latar 

belakang institusi tersebut, para tenaga akademik yang terlibat, kurikulum yang 

digunakan dan lain-lain aspek yang berkaitan. 

 

1.2.1 Pondok 

 

Di utara Semenanjung Malaysia, pondok mempunyai dua maksud.  Pertama, 

pondok bererti rumah kecil yang bersifat sementara, kedua ia bererti sebuah 

institusi pembelajaran Islam yang berbentuk tradisional dan ortodoks.  Di 

Malaysia dan selatan Thailand, pondok bererti institusi pendidikan agama Islam 

yang bersendirian dan berasrama.  Di Jawa, pondok disebut Pesantren dan 

dalam bahasa Jawa, pondok bermakna Madrasah.  Manakala di Aceh, 

Sumatera, pondok disebut Dayah.  Hakikatnya, dapat dibuat rumusan bahawa 

pondok ialah rumah kecil yang dibina bertujuan untuk tempat tinggal yang 

berkait dengan pengajian agama  Islam dan terletak berhampiran surau atau 

masjid. 
Menurut Sejarah Melayu, dari abad ke-15 sehingga abad ke-17, orang 

Melayu terutamanya golongan istana telah mempelajari pendidikan agama 

Islam melalui guru-guru al-Quran yang terdapat di kampung atau melalui 

mereka yang berketurunan Syaid.  Kebanyakan mereka mengajar di surau 

ataupun di masjid.  Pada masa yang sama, guru-guru itu menjadi imam kepada 

penduduk kampung tersebut.  Antara yang diajarkan oleh mereka termasuklah 

membilang, menulis huruf-huruf al-Quran (tulisan Jawi), tajwid, perkara yang 

berkait dengan fardu Ain, Rukun Islam, dan Rukun Iman.  Para pelajar pada 

ketika itu tidak dikenakan sebarang bayaran. Sumbangan daripada pelajar 

sekadar berbentuk khidmat dengan membantu guru membersihkan kawasan 

persekitaran tempat belajar, mengambil air, membantu kerja-kerja di sawah, 

mengambil kayu api dan sebagainya. 

Pada abad ke-18, pelajaran agama Islam berkembang maju dengan 

berlakunya penghijrahan beberapa orang alim ulama dari Timur Tengah ke 

Tanah Melayu.  Antaranya adalah Syarif Muhammad yang berasal dari 

Baghdad yang kemudiannya bermastautin di Terengganu dan keturunan beliau 

yang bergelar Tok Pulau Manis kemudiannya telah menjadi seorang ulama 

yang masyhur.  Tok Pulau Manis pernah belajar di Aceh dan di Mekah.  

Seterusnya beliau telah mengasaskan sekolah agama di Pulau Manis, Kuala 

Terengganu.  Apabila berlakunya kekacauan di antara orang Islam dengan 

kerajaan Siam di Patani, lebih ramai lagi alim ulama yang berhijrah ke Kelantan 

dan Terengganu.  Antaranya termasuklah Syeikh Daud bin Abdullah yang 

bermastautin di Pulau Duyung, Kuala Terengganu dan Syeikh Abdul Kadir 

yang kemudiannya mengajar di Bukit Bayas dan di Kuala Terengganu.  

Terdapat juga guru-guru agama daripada keturunan al-Idrus yang telah 

berhijrah ke Terengganu.  Dengan adanya tokoh-tokoh agama yang disanjung 

oleh masyarakat tempatan, maka pendidikan agama Islam telah tersebar dengan 

lebih meluas terutamanya di negeri-negeri Melayu di sebelah utara.  

Bagi anak-anak Melayu yang bercita-cita tinggi, berkemampuan dan ingin 

melanjutkan pelajaran, mereka terpaksa menyambung persekolahan di sekolah 

Inggeris yang terdapat di bandar.  Jika nasib mereka lebih bertuah lagi, mereka 

akan berpeluang untuk memasuki Kolej Melayu di Kuala Kangsar.  Kolej ini 

berasaskan 'English Grammar School' dan telah didirikan pada tahun 1905.  

Walau bagaimanapun, kolej ini hanya dikhaskan untuk anak-anak daripada 

golongan Diraja dan bangsawan sahaja.  Sekolah lain yang menampung 

pendidikan anak-anak Melayu dan yang telah memainkan peranan penting 

dalam menghasilkan pemuda-pemuda Melayu yang memiliki pandangan hidup 

yang tersendiri adalah sekolah-sekolah arab dan agama.  

Penghujung abad ke-19, terutamanya selepas Perang Dunia Kedua, sekolah-

sekolah pondok atau sekolah Arab dan sekolah agama telah muncul di merata 

tempat di seluruh Semenanjung terutamanya di Kelantan, Kedah, Perak dan 

Pulau Pinang.  Dengan berilhamkan ajaran-ajaran reformis dari Asia Barat 

seperti Muhammad Abduh, sekolah agama (madrasah) telah menjadi satu 

alternatif yang sesuai untuk mendapatkan pendidikan bagi masyarakat ketika 

itu.  Alternatif ini membekalkan kekuatan, bimbingan dan semangat kepada 

muridnya untuk menghadapi segala cabaran dan dugaan akibat proses 

sekularisasi yang dianjurkan oleh institusi Barat.  Taraf pendidikan di 

sesetengah madrasah ini mempunyai mutu yang tinggi. Kebanyakan antara 

lepasan madrasah umpamanya dari Madrasah al-Masyhur, Pulau Pinang, 

Madrasah Muhammadiah di Kota Bharu dan Maahad al-Ihya' al-Sharif Gunung 

Semanggol, dapat melanjutkan pelajaran mereka ke Asia Barat, terutamanya di 

Masjid al-Haram, Mekah dan Universiti al-Azhar, Mesir. 

Penghijrahan tokoh-tokoh agama dari Patani dan Timur Tengah pada ketika 

itu telah memberi manfaat yang besar kepada masyarakat Melayu Islam ketika 

itu. Banyak buku bahasa Arab yang telah diterjemahkan ke dalam bahasa 

Melayu dengan menggunakan tulisan Jawi, terutamanya pada sekitar abad ke-

19.  Adalah dipercayai bahawa orang yang paling awal menyampaikan 

pendidikan Islam di Kelantan ialah Syeikh Haji Abdul Halim.  Beliau mengajar 

anak-anak para pembesar dan juga orang kebanyakan,  malah kehadiran beliau 

kemudiannya menyebabkan negeri Kelantan terkenal sebagai pusat 

perkembangan pengajian agama Islam.  

Sistem pendidikan pondok dapat dikatakan sebagai lebih kemas daripada 

sistem pendidikan agama di rumah-rumah atau di surau-surau.  Negeri 

Kelantan, Kedah dan Terengganu merupakan tiga buah negeri yang banyak 

mendirikan sekolah-sekolah pondok. Di Kelantan pula, sekolah pondok mula 

diperkenalkan pada awal abad ke-19.  Dalam pada itu, telah dipastikan bahawa 

pada tahun 1970-an, sudah ada sekurang-kurangnya lapan buah sekolah pondok 

di negeri Kedah.  

Sistem pendidikan pondok lazimnya bermula apabila datangnya tuan guru 

atau alim ulama dari luar untuk mengajar ilmu agama kepada orang kampung 

terutamanya kepada masyarakat petani yang tinggal di kawasan penanaman 

padi.  Kebanyakan guru pondok mempunyai pengaruh yang kuat dalam 

sesebuah kawasan dan mereka memberi khidmat secara sukarela.  Dengan 

pertolongan orang kampung, rumah untuk tuan guru dan pondok untuk murid-

murid didirikan dalam satu kawasan yang berdekatan.  Tempat ataupun tanah 

untuk mendirikan pondok biasanya kepunyaan tuan guru atau diwakafkan oleh 

orang-orang yang ingin mewakafkan tanah mereka.  

Sukatan pelajaran yang khusus juga tidak disusun.  Antara mata pelajaran 

yang disampaikan adalah Tauhid, Tafsir, Fikah, Hadis, Nahu, Saraf, Tasawuf 

dan doa-doa yang ada hubungan dengan kehidupan seharian dan amalan hidup 

bermasyarakat.  Di sekolah pondok tulisan Jawi dan bahasa Arab diajarkan.  

Bahasa pengantar utamanya adalah bahasa Melayu kerana pada masa itu 

banyak kitab dalam bahasa Arab telah diterjemahkan ke bahasa Melayu.  

Jangka masa pembelajarannya tidak terhad, adakalanya sehingga sepuluh tahun.  

Awang Had Salleh (1977) berpendapat bahawa terdapat dua jenis cara 

pengajaran di pondok.  Pertama, pengajaran secara tetap untuk murid-murid 

sepenuh masa dan kedua, pengajaran pada hujung minggu untuk orang dewasa.  

Tujuan umum pelajaran pondok ialah untuk melahirkan pelajar yang tahu 

tentang hukum-hakam agama, berakhlak tinggi dan dapat beribadat dengan 

betul.  

Pada awal abad ke-20, lahir pula institusi yang lebih kemas dan tersusun 

yang mencakupi ilmu keduniaan dan ilmu akhirat yang dipelopori oleh 

golongan muda. Institusi yang dimaksudkan adalah madrasah atau lebih 

dikenali sebagai sekolah agama moden.  Dengan lahirnya pengajian berbentuk 

madrasah, terutamanya di Kedah, Kelantan dan Terengganu, maka sekolah-

sekolah Melayu yang didirikan oleh pihak British pada akhir abad ke-19 telah 

dapat disaingi (Harun & Sabri 1980: 16-27; Rosnani, 2004: 1-271; Abdullah, 

1995; Abdul Halim, 1995).  
 

1.2.2 Sekolah 

 
Menurut Mohd. Hanif (2003:14-17), terdapat beberapa kategori sekolah agama 

di Malaysia berdasarkan pentadbirannya, antaranya adalah seperti yang berikut: 

1. Sekolah agama di bawah pentadbiran Kementerian Pendidikan di 

peringkat menengah seperti Sekolah Menengah Kebangsaan Agama 

(SMKA), Sekolah Menengah Agama Persekutuan (SMAP), Kolej Islam 

Sultan Alam Syah (KISAS) dan Sekolah Menengah Kebangsaan (SMK) 

yang menawarkan kelas aliran agama (KAA).  

2. Sekolah agama di bawah pentadbiran Kerajaan Negeri di peringkat 

menengah seperti Sekolah Menengah Agama Negeri (SMAN). 

3. Sekolah agama di bawah kelolaan Majlis-majlis Agama dan Zakat di 

peringkat rendah dan menengah. 

4. Sekolah Agama Rakyat (SAR) yang dibangunkan oleh masyarakat 

setempat dan dikendalikan oleh Lembaga Pengurusan Sekolah (LPS) di 

peringkat rendah dan menengah. 

5. Sekolah Agama (SA) yang dikendalikan oleh pihak swasta di peringkat 

rendah dan menengah.  

6. Maahad Tahfiz sama ada milik persendirian, kerajaan negeri mahupun 

kerajaan pusat. 

 

Majoriti sekolah agama rakyat mempunyai kurikulum yang berbeza antara 

satu sama lain.  Kerencaman kurikulum ini disebabkan jenis peperiksaan yang 

diambil oleh para pelajar di setiap sekolah tersebut tidak sama.  Ini sudah tentu 

menyebabkan wujud sijil kelulusan yang juga tidak seragam, malah 

sesetengahnya tidak diiktiraf oleh pihak tertentu.  Lembaga Penasihat 

Penyelarasan dan Pendidikan Agama Islam (LEPAI) telah mengumumkan 

bahawa kurikulum sekolah agama kerajaan, negeri dan agama rakyat akan 

diseragamkan bermula dari tahun 1992.  

1.2.3 Kolej Islam Malaya 

 
Kolej Islam Malaya dirasmikan penubuhannya pada 8 April 1955 oleh Sultan 

Hishamudin Alam Shah Al-haj, Sultan Selangor VI.  Kolej Islam Malaya 

ditubuhkan hasil usaha dan permuafakatan semua lapisan masyarakat.  

Kesediaan Raja-raja Melayu menghulurkan bantuan dan memberi sokongan 

padu terhadap penubuhan Kolej Islam, khususnya Almarhum Sultan 

Hishamudin Alam Shah yang sanggup mewakafkan Istana Jemaah sebagai 

tapak untuk melahirkan golongan ulama pewaris Nabi yang mencerminkan 

betapa murni dan tingginya harapan kerabat Diraja Selangor untuk melihat 

kecemerlangan dan kegemilangan agama Islam. 

Pada 24 Februari 1955, seramai 43 pelajar yang datang dari pelosok Tanah 

Melayu, Singapura dan Brunei memulakan sesi pengajian pertama  Kolej Islam 

Malaya terletak di bangunan Istana Jemaah dan mereka dididik oleh pensyarah-

pensyarah tempatan dan para pensyarah dari Universiti al-Azhar, Mesir.  

Sepanjang sejarah, Kolej Islam didatangi kelompok terbaik daripada lepasan 

sekolah agama dan melahirkan pula tokoh-tokoh nasional dalam pelbagai 

bidang keahlian dan kerjaya. 

Pada tahun 1966, Kolej Islam Malaya telah dipindahkan ke bangunan yang 

baru di Petaling Jaya.  Walau bagaimanapun, pada 18 Mei 1970, Kolej tersebut 

telah dinaik taraf menjadi Fakulti Pengajian Islam, Universiti Kebangsaan 

Malaysia. Pada tahun 1967, Kolej ini diambil alih pentadbirannya oleh 

Kementerian Pelajaran dan dijadikan sebuah sekolah bantuan penuh kerajaan 

yang bernama Kolej Islam Kelang.  Akhirnya pada tahun 1972, Kolej Islam 

tersebut telah diangkat menjadi Sekolah Berasrama Penuh lengkap dengan 

pelbagai kemudahan sehingga ke hari ini.  Kemudian pada 1989, Kolej Islam 

Kelang telah ditukar nama kepada Kolej Islam Sultan Alam Shah oleh Sultan 

Salahuddin ibni Almarhum Sultan Abdul Aziz Shah, Sultan Selangor Darul 

Ehsan (Abdullah et al., 2005: 1-174; Hasan 1963: 8-11). 

 
1.2.4 Kolej dan Kolej Universiti  

 

Sehingga kini terdapat pelbagai Kolej dan Kolej Universiti di Malaysia yang 

menawarkan Pengajian Islam secara khusus ataupun tidak dalam pelbagai 

bidang keilmuan Islam.  Perkembangan ini menyemarakkan lagi perkembangan 

pengajian Islam di negara ini. Secara umumnya, semua Kolej dan Kolej 

Universiti ini diletakkan di bawah pengawasan Kementerian Pengajian Tinggi, 

antaranya (http://www.mohe.gov.my):  

 

1. Kolej Islam Antarabangsa  

No 1 Jalan 31/10A, Taman Batu Muda  

Mukim Batu, 

68100, Kuala Lumpur. 

2. Kolej Islam Antarabangsa Sultan Ismail Petra (KIAS)  

Peti 68, Nilam Puri, KM 12 Jalan Kuala Krai, 

Kuala Krai, 

15730, Kelantan. 

 

3. Kolej Islam Darul Ridzuan  

Kg. Bukit Chandan,  

Kuala Kangsar, 

33000, Perak. 

 

4. Kolej Islam Johor  

Jalan Ahad Kampung Ungku Mohsin, 

Johor Bahru, 

80350, Johor. 

 

5. Kolej Islam Pahang Sultan Ahmad Shah  

KM 8, Jalan Gambang, 

Kuantan, 

25150, Pahang. 

 

6. Kolej Islam Sains dan Teknologi  

Kampus Utama, Lot 1798-1800, Mukim Telong, 

Kandis, Bachok, 

16300, Kelantan.  

 

7. Kolej Islam Teknologi Antarabangsa (KITAB)  

Bangunan Tahfiz Kompleks Masjid Negeri Pulau Pinang, 

Jalan Air Hitam, Georgetown, 

11400, Pulau Pinang. 

 

8. Kolej Teknologi Islam Antarabangsa Melaka  

Kampus Utama, Batu 28, 

Kuala Sungai Baru, 

78200, Melaka.  

 

9. Kolej JAIPUTRA (Kolej Jamiah Islamiah Putra)  

Lot 1911, Kampus Kijang, Jalan PCB,  

Kota Bharu, 

15350, Kelantan.   

 

10. Kolej Pengajian Tinggi Islam Johor (MARSAH)  

Jalan Gertak Merah, 

Johor Bahru,  

80000, Johor. 

 

11. Institut Pengajian Tinggi Islam Perlis  

Guar Jentik,  

Beseri, 

24000, Perlis. 

 

12. Institut Kemajuan Ikhtisas Pahang (IKIP) 

Jalan Dato’ Bahaman, 

Alor Akar, Kuantan, 

25250, Pahang. 

 

13. Institut Antarabangsa IQRA 

No.29 A, Jalan PJS 10/24, Bandar Sri Subang, 

Petaling Jaya, 

46000, Selangor. 

 

14. Kolej Universiti INSANIAH (KUIN) 

Lebuhraya Sultanah Bahiyah, 

Alor Setar, 

05350, Kedah.  

 

15. Kolej Universiti Islam Antarabangsa Selangor (KUIS) 

Persiaran Seri Putra 1, 

Bandar Sri Putra, Bangi, 

43000, Selangor.  

 

16. International Centre for Education in Islamic Finance (INCEIF) 

Tingkat 2, Annexe Block, Menara Tun Razak, 

Jalan Raja Laut, 

Kuala Lumpur.  

 

Dari sudut kurikulum yang digunakan, semua pusat pengajian yang 

disenaraikan mempunyai kurikulum tersendiri yang dikawal oleh Kerangka 

Kelayakan Malaysia (KKM).  

 

1.2.5 Universiti 

 
Sehingga kini terdapat 20 buah universiti awam di Malaysia yang diletakkan di 

bawah pengelolaan Kementerian Pengajian Tinggi. Namun, tidak semua 

universiti tersebut menawarkan program Pengajian Islam.  Universiti yang 

dikenal pasti menawarkan program dan ijazah  Pengajian Islam antaranya 

adalah Universiti Malaya (UM), Universiti Kebangsaan Malaysia (UKM), 

Universiti Islam Antarabangsa Malaysia (UIAM),  Universiti Sains Islam 

Malaysia (USIM) dan Universiti Darul Iman Malaysia (UDM)  

(http://www.mohe. gov.my).  

 

1.3 KESIMPULAN 

 

Institusi pondok, sekolah, Kolej Islam Malaya, Kolej dan Kolej Universiti dan 

universiti telah memainkan peranan penting dalam perkembangan Pengajian 

Islam di Malaysia.  Institusi tersebut telah melahirkan ramai pelajar dan 

graduan dalam bidang Pengajian Islam.  Kepentingan Pengajian Islam dalam 

konteks pembangunan masyarakat dan negara pada masa kini, memerlukan 

kajian mengenai hala tuju Pengajian Islam di Malaysia.  Kepelbagaian dan 

kerencaman institusi-institusi ini dalam operasi serta pendekatan 

pelaksanaannya tidak harus dijadikan alasan mengapa hala tujunya tidak boleh 

disatukan dan kenapa arahnya tidak boleh disasarkan kepada matlamat yang 

lebih dinamik dan berdaya saing.  Pada abad ke-21 yang dipenuhi dengan 

cabaran globlisasi ini seharusnya dijadikan titik-tolak untuk melihat sejauh 

mana Pengajian Islam yang lepas telah berjaya menangani cabaran semasa dan 

memenuhi hasrat serta aspirasi negara. Kini, tibalah masanya untuk 

mengetengahkan hala tuju Pengajian Islam, khususnya di peringkat universiti 

yang lebih selari dengan kehendak dan tuntutan semasa yang lebih mencabar 

dan sesuai dengan kehendak negara.  

